
KORXONALARDA INVESTITSION FAOLIYATINI 
RIVOJLANISHINING ILMIY-NAZARIY ASOSLARI

Shukurillaev Jahongir Botir o‘g‘li
Toshkent kimyo-texnologiya instituti mustaqil izlanuvchi

ORCID: 0009-0008-5362-873

Annotatsiya. Ushbu maqolada korxonalarda investitsion faoliyatni rivojlantirishning ilmiy-nazariy asoslari kompleks 
yoritiladi hamda investitsiya qarorlarini qabul qilish va boshqarishning zamonaviy yondashuvlari tizimlashtiriladi. 
Tadqiqotda investitsiya tushunchasining iqtisodiy mohiyati, investitsiya jarayonining bosqichlari, investitsiya siyosati va 
strategiyasini shakllantirish tamoyillari, shuningdek, investitsiya resurslarini jalb etish va taqsimlash mexanizmlari ilmiy 
jihatdan asoslab beriladi.

Maqolada investitsiya loyihalarini baholash mezonlari (NPV, IRR, PI, DPP), kapital qiymati (WACC), risk–daromad 
muvozanati, portfel yondashuvi va qiymatga yoʻnaltirilgan boshqaruv konsepsiyasining korxona investitsion faolligiga 
taʼsiri tahlil qilinadi. Shu bilan birga, soliq-kredit siyosati, davlat qoʻllab-quvvatlovi, huquqiy kafolatlar, korporativ boshqaruv 
va axborot shaffofligi kabi institutsional omillarning investitsiya muhitiga taʼsiri bayon etiladi.

Tadqiqot natijalari investitsiyalarni rejalashtirish, moliyalashtirish manbalarini diversifikatsiya qilish, risklarni boshqarish va 
loyiha monitoringini takomillashtirish boʻyicha ilmiy-amaliy takliflarni ishlab chiqishga xizmat qiladi.

Kalit soʻzlar: investitsiya, investitsion faoliyat, investitsiya siyosati, investitsiya strategiyasi, NPV, IRR, WACC, risk-
menejment, portfel, kapital bozori, institutsional muhit, korxona qiymati.

Abstract. This article comprehensively highlights the scientific and theoretical foundations for developing investment 
activity in enterprises and systematizes modern approaches to making and managing investment decisions. The study 
substantiates the economic essence of the concept of investment, the stages of the investment process, the principles of 
forming investment policy and strategy, as well as the mechanisms for attracting and allocating investment resources. The 
article analyzes the influence of investment project appraisal criteria (NPV, IRR, PI, DPP), the cost of capital (WACC), the 
risk–return balance, the portfolio approach, and value-based management concepts on an enterprise’s investment activity. 
In addition, it describes the impact of institutional factors—tax and credit policy, government support, legal guarantees, 
corporate governance, and information transparency—on the investment environment. The research results can serve 
as a basis for developing scientific and practical recommendations aimed at improving investment planning, diversifying 
financing sources, managing risks, and enhancing project monitoring.

Key words: investment, investment activity, investment policy, investment strategy, NPV, IRR, WACC, risk management, 
portfolio, capital market, institutional environment, enterprise value.

Аннотация. В статье комплексно освещаются научно-теоретические основы развития инвестиционной 
деятельности на предприятиях, а также систематизируются современные подходы к принятию и управлению 
инвестиционными решениями. В исследовании научно обосновываются экономическая сущность понятия 
инвестиций, этапы инвестиционного процесса, принципы формирования инвестиционной политики и стратегии, 
а также механизмы привлечения и распределения инвестиционных ресурсов. В статье анализируется влияние 
критериев оценки инвестиционных проектов (NPV, IRR, PI, DPP), стоимости капитала (WACC), баланса «риск–
доходность», портфельного подхода и концепции управления, ориентированного на стоимость, на инвестиционную 
активность предприятия. Вместе с тем раскрывается воздействие институциональных факторов — налогово-
кредитной политики, государственной поддержки, правовых гарантий, корпоративного управления и прозрачности 
информации — на инвестиционную среду. Результаты исследования могут быть использованы при разработке 
научно-практических предложений по совершенствованию планирования инвестиций, диверсификации 
источников финансирования, управлению рисками и мониторингу проектов.

Ключевые слова: инвестиции, инвестиционная деятельность, инвестиционная политика, инвестиционная 
стратегия, NPV, IRR, WACC, риск-менеджмент, портфель, рынок капитала, институциональная среда, стоимость 
предприятия.

K I R I S H
Korxonalarning barqaror oʻsishi va raqobatbardoshligini taʼminlash bugungi globallashuv, innovatsion 

texnologiyalarning tezkor tarqalishi hamda bozor konyunkturasining oʻzgaruvchanligi sharoitida, avvalo, 
investitsion faoliyatni samarali tashkil etish va uni strategik boshqarish bilan bevosita bogʻliqdir. Hozirgi 
davrda korxona faoliyatida kapital qoʻyilmalarning naqadar maqsadga muvofiq yoʻnaltirilgani, resurslar 
qanday tanlangani va investitsiya qarorlari qay darajada ilmiy asoslangani uning moliyaviy barqarorligi, ishlab 
chiqarish salohiyati va bozordagi pozitsiyasini belgilab bermoqda. Raqamli iqtisodiyotning shakllanishi, “yashil” 
texnologiyalar va ESG tamoyillarining keng qoʻllanilishi, taʼminot-logistika zanjirlarining qayta konfiguratsiyasi, 
shuningdek, kapital bozorlaridagi xavf va imkoniyatlar muvozanatining oʻzgarishi investitsiyalarni rejalashtirish 
va amalga oshirishga nisbatan yangi talablarni ilgari surmoqda. Bunday sharoitda investitsion faoliyat 
korxonaning faqatgina kengayish vositasi emas, balki uning innovatsion transformatsiyasi, ishlab chiqarish 
samaradorligini oshirish, xarajatlarni optimallashtirish hamda risklarni pasaytirishga xizmat qiladigan kompleks 
boshqaruv tizimiga aylanmoqda.

Ayniqsa, resurslar cheklangan muhitda investitsiyalarni yoʻnaltirishda toʻgʻri ustuvorlikni belgilash, kapital 
qoʻyilmalarning qaysi yoʻnalishda yuqori qoʻshimcha qiymat yaratishini asoslash, daromadlilik va risk oʻrtasida 
optimal muvozanatni topish muhim ahamiyat kasb etadi. Shu bilan birga, korxonalar investitsion loyihalarni 
moliyalashtirishda bir manbaga tayanish bilan cheklanib qolmasdan, oʻz mablagʻlari, bank kreditlari, obligatsion 
mablagʻlar, lizing, venchur kapital, davlat qoʻllab-quvvatlovi, xalqaro moliya institutlari resurslari kabi turli 
moliyalashtirish manbalarini diversifikatsiya qilishga intilmoqda. Bu esa investitsion faoliyatning iqtisodiy 
samarasini oshirish barobarida, likvidlik va qarz yukini boshqarish, kapital qiymatini pasaytirish, korporativ 
qiymatni oshirishga xizmat qiladi.

Investitsion faoliyatning ilmiy-nazariy asoslari investitsiya tushunchasining mohiyati va shakllarini, 
investitsiya jarayonining bosqichlari (loyiha tashabbusi, texnik-iqtisodiy asoslash, moliyalashtirish, amalga 
oshirish, monitoring va baholash), investitsiya siyosati va strategiyasini shakllantirish tamoyillarini, shuningdek, 
investitsiya resurslarini jalb etish mexanizmlarini qamrab oladi. Mazkur nazariy baza investitsion qarorlar qabul 
qilishda korxonaning maqsadlari, bozor muhiti, tarmoq xususiyatlari va risk profilini hisobga olgan holda ratsional 
tanlov qilish imkonini beradi. Xususan, kapital qoʻyilmalarning samaradorligini baholashda NPV, IRR, PI, DPP 
kabi moliyaviy mezonlar loyihaning pul oqimlari, diskonlash meʼyori va kapital qiymati bilan uzviy bogʻliq boʻlib, 
investitsiya qarorlarining obyektivligini taʼminlaydi. Bundan tashqari, risklarni identifikatsiya qilish, baholash va 
boshqarish (ssenariy tahlili, sezgirlik tahlili, riskka mos diskont stavkasini qoʻllash, xedjlash va diversifikatsiya) 
investitsion faoliyatni boshqarishning ajralmas tarkibiy qismi hisoblanadi.

Shu maʼnoda, Prezident Sh.M. Mirziyoyev Oliy Majlis va Oʻzbekiston xalqiga Murojaatnomasida “Yangi 
texnologik bosqichga oʻtish va qoʻshilgan qiymat zanjirini kengaytirish boʻyicha sanoatni rivojlantirish dasturini 
boshlaymiz. Bunda kelgusi besh yilda sanoatda qoʻshilgan qiymatni hozirgi 36,5 milliard dollardan kamida 
60 milliard dollarga yetkazishni (oʻsish 1,6 barobar); yuqori va oʻrtadan yuqori texnologiyali tarmoqlardagi 
mahsulotlar hajmini 2,5 barobar oshirishni marra sifatida belgilaymiz. Bunga puxta tayyorgarlik koʻrish 
maqsadida 2026-yilda 52 milliard dollarlik 782 ta yangi sanoat va infratuzilma loyihasiga start beriladi” [1].

M A V Z U G A  O I D  A D A B I Y O T L A R  S H A R H I
E.D. Dolan va D.S. Lindseylar investitsiya mohiyatini mikroiqtisodiy nuqtayi nazardan talqin qilib, ular 

investitsiyaning mazmunini “shakllanayotgan iqtisodiy tizimda kapital hajmining oʻsishi, odamlar amal qiladigan 
ishlab chiqarish resurslari taklifining yuksalishida deb biladilar” [2].

A. Smit oʻz ilmiy ishlarida asosiy kapitalning mazmunini oʻrganib, uning elementlariga tavsif berar ekan, u: 
“Jamiyatning barcha bilimli va foydali aʼzolari kapitalning tarkibiy qismlaridan biri hisoblanadi” [3], deb taʼkidlaydi.

U.F. Sharp oʻzining “Investitsiya” darsligida: “Investitsiyalar kelgusida boylik olish maqsadida hozirgi vaqtda 
muayyan boylikdan voz kechishdir”, deb taʼriflaydi. U.F. Sharp “investitsiyalash”ni “real yoki moliyaviy aktivlarga 
investitsiyalash mumkin” [4], deb hisoblaydi.

Rossiyalik iqtisodchi olim Ye.V. Mixaylova investitsiya tushunchasini: “Investitsiyalar kelajakda daromad 
yoki ijtimoiy samara olish maqsadida kapitalni har qanday shaklda qoʻyish sifatida ifodalanadi” [5], deb taʼriflagan.

Rossiyalik olim A.M. Margolin “Investitsiyalar” darsligida: “Investitsiyalar pul mablagʻlari, maqsadli bank 
jamgʻarmalari, qimmatli qogʻozlar, texnologiyalar, mashina, asosiy vositalar va boshqa mulk koʻrinishidagi 
kapital qoʻyilmalarni, shuningdek, pul qiymatiga ega boʻlgan mulkiy va nomulkiy huquqlarni investorning 
strategik maqsadlarini koʻzlab ishlab chiqarish va boshqa faoliyat obyektlariga kiritishdir” [6], deb taʼriflaydi.

Oʻzbekistonlik iqtisodchi olimlardan D. Gʻozibekov va T. Qoraliyevlar: “Investitsiyalar – daromad (foyda) yoki 
ijtimoiy samara keltiradigan va tadbirkorlik, ishbilarmonlikning davlat tomonidan taqiqlanmagan faoliyatlariga 
jalb qilinadigan (sarflanadigan) barcha turdagi mulkiy va intellektual boyliklar” [7], deb taʼriflaydilar.

Professor N. Haydarov “investitsiyalar”ga quyidagicha taʼrif bergan: “Investitsiya mulk shaklidan qatʼi nazar, 
tadbirkorlik asosida faoliyat koʻrsatayotgan jismoniy va yuridik shaxslar yoki davlatning iqtisodiy va ijtimoiy 
samara olish maqsadida oʻz ixtiyoridagi moliyaviy, moddiy va intellektual boyliklarni qonun doirasida boʻlgan har 
qanday tadbirkorlik obyektiga sarflashidir” [8].

Professor Sh. Shodmonov oʻzining “Iqtisodiyot nazariyasi” darsligida investitsiyalarga quyidagicha taʼrif 
beradi: “Investitsiyalar asosiy va aylanma kapitalni qayta tiklash va kuchaytirishga, ishlab chiqarish quvvatlarini 
kengaytirishga qilingan sarflarning pul shaklidagi koʻrinishidir. U pul mablagʻlari, bank kreditlari, aksiya va 
boshqa qimmatli qogʻozlar koʻrinishida amalga oshiriladi” [9]. Bu taʼrif ham ancha ilmiy asoslangan boʻlib, 
investitsiya jarayonlarini amalga oshirish mohiyatini ochishga qaratilgan.

Iqtisodchi olimalardan D. Tojiboyeva fikricha: “Investitsiya deganda, kelajakdagi natija uchun: ishlab 
chiqarishni kengaytirish yoki qayta taʼmirlash, mahsulot va xizmatlarning sifatini yaxshilash, malakali 
mutaxassislar tayyorlash va ilmiy tadqiqot ishlari olib borishga moʻljallangan moliyaviy resurslar tushuniladi” 
[10].

B. Abdukarimov, A. Jabriyev, M. Pardayevlarning fikricha, investitsiyalar moliyaviy (pul) yoki real kapitalga 
mablagʻ qoʻyishdir. U pul mablagʻlari, kredit, qimmatli qogʻoz shaklida olib boriladi va koʻchma, koʻchmas mol-
mulk, intellektual mulk, neʼmatlarga boʻlgan huquq va boshqa boyliklarga qoʻyiladi, yaʼni korxonaning barcha 
aktivlariga ishlatiladi [11].

Shuningdek, “Investitsiyalar va investitsiya faoliyati toʻgʻrisida”gi Oʻzbekiston Respublikasining Qonunida: 
“Investitsiyalar – investor tomonidan foyda olish maqsadida ijtimoiy soha, tadbirkorlik, ilmiy va boshqa faoliyat 
turlari obyektlariga tavakkalchiliklar asosida kiritiladigan moddiy va nomoddiy boyliklar hamda ularga boʻlgan 
huquqlar, shu jumladan intellektual mulk obyektlariga boʻlgan huquqlar, shuningdek reinvestitsiyalar” [12], deb 
taʼriflangan.

Yuqoridagilarni tahlil qilib, “investitsiya” atamasi juda keng tushunchaga ega ekanligidan kelib chiqib, 
unga quyidagicha taʼrif berish lozim deb hisoblaymiz: “Investitsiyalar kelajakda foyda yoki ijtimoiy samara olish 
maqsadida, investor tomonidan qishloq xoʻjaligi tarmoqlarini rivojlantirish uchun maʼlum muddatda sarflangan 
barcha turdagi moddiy-texnik va intellektual boyliklardir”.

Bizning fikrimizcha, yuqoridagilarni eʼtiborga olgan holda investitsiyaning mohiyatiga quyidagicha taʼrif 
keltirish mumkin: “Investitsiyalar uzoq muddatli va kapital qoʻyilmalarni xavf-xatarga qoʻyib (tavakkal qilib), 
tadbirkorlik va boshqa faoliyat obyektlariga takror ishlab chiqarishni kengaytirish maqsadida va buning natijasida 
foyda olish yoki resurslar potensialining cheklangan sharoitida kelajakda boshqa foydali samaraga erishish 
maqsadidagi iqtisodiy kategoriyadir”.

T A D Q I Q O T  M E T O D O L O G I YA S I
Maqolada qiyosiy tahlil hamda induksiya va deduksiya baholash usullaridan foydalanildi. Qiyosiy usuldan 

foydalanilib, soliq imtiyozlariga doir maʼlumotlar yuzasidan tahlillar amalga oshirildi va ilmiy xulosalar berildi.

T A H L I L  V A  N A T I J A L A R
Zamonaviy bosqichda investitsiyalarni qoʻllashning asosiy sohalaridan biri innovatsiyalar sohasi boʻlib, bu 

ilmiy-texnikaviy taraqqiyotning jadal surʼatlarda rivojlanishi hamda tashqi va ichki bozorda raqobatning yuqori 
darajasiga iqtisodiy bogʻliqdir.

Bu oʻrinda shuni taʼkidlash joizki, milliy iqtisodiyot chetdan qoʻyilma sifatida chet el kapitalining uning turli 
shakllarida qabul qilinishi mumkin. Bunda faqat yangi loyihalarga yoʻnaltirilgan bevosita xorijiy investitsiyalargina 
qabul qiluvchi mamlakatning kapitali umumiy fondini koʻpaytiradi, ishlab chiqarish investitsiyalarining oʻsishini 
taʼminlab, iqtisodiy vazifalar sifatida yangi ish oʻrinlarini barpo etadi.

Shu bilan birga, mamlakatning investitsiya faolligini oshirish bevosita investitsiyalashning fundamental 
tamoyili hisoblanib, aniq maqsadlarga erishish uchun investitsiya kiritish, maqsadlarni murosaga keltirish, 
muvofiqlashtirish, jalb etilgan investitsiyalarning joriy qiymatini saqlash, loyihani samarali amalga oshirishni 
boshqarish tadbirlarini qoʻllash orqali investitsion imtiyozlarning – fiskal, moliyaviy va boshqa shakllari hajmini 
koʻpaytirishdan iborat.

Olib borilgan tadqiqot natijalariga koʻra, davlat investitsiyalaridan oqilona va samarali foydalanishni 
taʼminlash maqsadida davlat maqsadli dasturlarini shakllantirish va amalga oshirish quyidagi asosiy tamoyillarga 
asoslanishi lozim:

•	 davlat majburiyatlarini optimallashtirish, davlat investitsiyalarining ustuvor yoʻnalishlariga mos 
kelmaydigan investitsiya loyihalarini moliyalashtirishdan voz kechish; 

•	 davlatning investitsion majburiyatlari balansini uning investitsion va moliyaviy imkoniyatlari bilan 
taʼminlash; 

•	 mamlakatda hokimiyat darajalari oʻrtasida vakolatlar boʻlinishiga muvofiq davlat budjetining investitsiya 
majburiyatlarini rejalashtirish, qurilishi va modernizatsiyalanishi davlat ahamiyatiga ega boʻlgan hamda hukumat 
vazifalarining tarkibiy qismi boʻlgan obyektlarni davlat maqsadli dasturlariga kiritish; 

•	 davlat budjeti investitsiya xarajatlarining imkon qadar ijtimoiy-iqtisodiy samaradorligini taʼminlash, birinchi 
navbatda davlat maqsadli dasturlarining investitsiya loyihalarini amalga oshirish; 

•	 investitsiya loyihalarini amalga oshirish boʻyicha qarorlarning ochiqligi, oshkoraligi va maqsadliligi; 
•	 boshqa investorlar tomonidan ularni birgalikda moliyalashtirish shartlarida loyihalarni belgilangan hajmlarda 

davlat tomonidan qoʻllab-quvvatlash; 
•	 dasturlarda belgilangan maqsadlarga erishish uchun davlat buyurtmachilari va tegishli mansabdor shaxslarning 

javobgarligini joriy etish; 
•	 davlat maqsadli investitsiya dasturini shakllantirish va amalga oshirishning asosiy tartib-qoidalarini qonunchilikda 

mustahkamlash. 
Mamlakatda investitsiya faolligini oshirishni tartibga solish masalalari quyidagi tadbirlar orqali amalga 

oshiriladi:
• kredit va soliq imtiyozlari orqali tarmoqlar, sohalar va alohida xoʻjaliklarni kapital mablagʻlar bilan 

taʼminlashni ragʻbatlantirish;
• ishlab chiqarish quvvatlarini toʻliq ishga tushirish uchun investitsiya jarayonlarini davlat tomonidan qoʻllab-

quvvatlash va hokazo.
Oʻzbekistonda iqtisodiy islohotlarni amalga oshirish natijasida iqtisodiyot tarmoqlarida bir qator investitsiya 

faolligiga doir oʻzgarishlar sodir boʻldi, xususan:
•	 import boʻladigan oziq-ovqat mahsulotlarining oʻrnini qoplaydigan mahsulotlar yaratildi; 
•	 tayyor mahsulotlar eksporti oshdi; 
•	 mamlakatda yangi ish oʻrinlari ochildi hamda yangi texnologiyalar joriy etildi; 
•	 investitsion faollikni oshirishga qaratilgan chora-tadbirlar rejasi ishlab chiqildi hamda joriy etildi. 
Mamlakatimizda iqtisodiyot tarmoqlariga ustuvorlik berilishi samarali mexanizmlarning bosqichma-bosqich 

joriy qilinishi natijasida investitsiya faolligini, ularning manfaatlarini rivojlantirishni taqozo etadi. Iqtisodiyot 
tarmoqlariga investitsiyalarni jalb qilish muammolarini hal qilish uchun tarmoqda investitsiya faolligini oshirishning 
tashkiliy-iqtisodiy hamda ilmiy-uslubiy modellarini ishlab chiqish talab etiladi. Ushbu model variantlarining eng 
maqbul yoʻnalishlaridan hisoblangan investitsiya loyihalar va dasturlari amaliyotda sinab koʻrilib, keyin joriy 
qilinmoqda. Lekin bu modellar xoʻjaliklar doirasida ishlab chiqilgan boʻlib, ularning faoliyat yuritishi uchun 
investitsiya faolligini oshirishga yoʻnaltirilgan ilmiy-amaliy jihatdan asoslangan dasturlar, amaliy tavsiyalar talab 
darajasida ishlab chiqilmagan.

Mamlakatda investitsiya faoliyatini tahlil etish va faolligini oshirish bevosita amalga oshirilayotgan iqtisodiy 
islohotlarning muhim yoʻnalishi hisoblanadi.

Hududlarda investitsiya faolligini oshirish uchun erkin iqtisodiy munosabatlar prinsiplari asosida faoliyat 
yuritayotgan mamlakatlar hamda respublikada shu sohadagi ilgʻor tajribalardan kelib chiqib, quyidagi toʻrt guruh 
yoʻnalishlarida chora-tadbirlar tizimi ishlab chiqildi.

Mamlakat investitsiya faolligini shakllantirish tizimini tashkil etishda quyidagi chora-tadbirlar muhim 
hisoblanadi:

•	 investitsiyalashning moliyaviy mablagʻlari va manbalarini aniqlash hamda ularni jalb qilish uchun qulay 
shart-sharoitlar va imtiyozlar yaratish; 

•	 samarali investitsiyalashni taʼminlovchi bozor subyektlarini shakllantirish va ularni qoʻllab-quvvatlash; 
•	 real investitsiya talabiga mos resurslarni jalb etishni taʼminlovchi makroiqtisodiy muhitni shakllantirish; 
•	 davlat tomonidan investitsiya jarayoni subyektlarini ragʻbatlantirish. 
Iqtisodiyot tarmoqlarida investitsiya faolligini barqaror rivojlantirish tarmoqning oʻziga xos xususiyatlaridan 

kelib chiqqan holda, yuqori unumli, zamonaviy asosiy vositalar sotib olish, qayta taʼmirlash, qurish uchun uzoq 
muddatli hamda aylanma mablagʻlarga sarf qilinadigan qisqa muddatli investitsiyalarni jalb etish surʼatlari va 
ularning miqdoriga bogʻliqdir.

Iqtisodiyot tarmoqlarida investitsiya faolligini oshirishda uzoq va qisqa muddatga jalb etiladigan 
investitsiyalar nisbati va miqdori ham muhim rol oʻynaydi. Chunki tarmoqning investitsiya jozibadorligi pastligi 
asosiy vositalarga investitsiyalar jalb etishga toʻliq imkoniyat bermaydi.

Mamlakat iqtisodiyotini ustuvor rivojlantirishga erishish uchun uning moddiy-texnik bazasini mustahkamlash, 
samarali agrotexnologiya va intellektual mulkni barpo etishga investitsiyalarni yetarli darajada jalb etish 
iqtisodiyotni erkinlashtirish sharoitida zarur jarayon hisoblanadi.

Investitsiyalar investorlar tomonidan oʻz maqsadlariga erishish uchun tegishli faoliyat turiga kiritiladigan va 
pulda ifodalangan har qanday fuqarolik huquqlari obyektidir.

X U L O S A  V A  T A K L I F L A R
Korxonalarda investitsion faoliyatni rivojlantirish barqaror iqtisodiy oʻsish, raqobatbardoshlik va korxona 

qiymatini oshirishni taʼminlovchi hal qiluvchi omil sifatida namoyon boʻladi. Globallashuv, texnologik 
transformatsiya, raqamli iqtisodiyot va “yashil” rivojlanish talablari sharoitida investitsiyalar korxona uchun 
faqat ishlab chiqarish quvvatini kengaytirish vositasi boʻlib qolmay, balki innovatsiyalarni joriy etish, resurs 
samaradorligini oshirish, mahsulot sifati va xizmat koʻrsatish standartlarini yangilash, bozordagi pozitsiyani 
mustahkamlashga xizmat qiladigan strategik boshqaruv mexanizmiga aylanmoqda. Shu nuqtayi nazardan, 
investitsion qarorlar qabul qilishda ilmiy-nazariy yondashuvlar — kapital qoʻyilmalarni oqilona taqsimlash, 
investitsiya loyihalarining iqtisodiy samaradorligini baholash (NPV, IRR, PI, DPP), kapital qiymatini hisoblash 
va optimallashtirish (WACC), risk–daromad muvozanatini taʼminlash hamda qiymatga yoʻnaltirilgan boshqaruv 
(value-based management) tamoyillari asosiy metodologik poydevor boʻlib xizmat qiladi. Bunda investitsiya 
jarayonini “loyihani tanlash – moliyalashtirish – amalga oshirish – monitoring – natijani baholash” zanjirida 
kompleks boshqarish korxonaning moliyaviy barqarorligi va natijadorligini oshirishga olib keladi.

Shu bilan birga, investitsion faoliyatning rivojlanishi faqat korxonaning ichki imkoniyatlari bilan cheklanib 
qolmay, tashqi institutsional muhit va bozor mexanizmlari bilan ham uzviy bogʻliq ekani aniqlanadi. Soliq va 
kredit siyosati, davlat qoʻllab-quvvatlovi (subsidiya, kafolat, imtiyozlar), investorlar huquqiy himoyasi, korporativ 
boshqaruv sifati, axborotning shaffofligi hamda kapital bozorlarining rivojlanganlik darajasi korxonalarning 
investitsion faolligi va investitsiya risklari profilini belgilaydi. Bunday sharoitda moliyalashtirish manbalarini 
diversifikatsiya qilish (ichki mablagʻlar, bank kreditlari, obligatsiyalar, lizing, xalqaro moliya institutlari resurslari) 
kapital qiymatini pasaytirish, likvidlikni mustahkamlash va risklarni kamaytirish imkonini beradi. Demak, 
korxonalarda investitsion faoliyatni rivojlantirishning ilmiy-nazariy asoslari samaradorlikni baholash mezonlari, 
risk-menejment, portfel yondashuvi, institutsional ragʻbatlar va raqamli monitoring vositalari uygʻunligida koʻrib 
chiqilganda, investitsiyalarning iqtisodiy natijadorligi hamda korxona barqarorligiga taʼsiri sezilarli ravishda 
oshishi taʼminlanadi.

Korxonalarda investitsion faoliyatni rivojlantirish uchun, avvalo, investitsiya siyosatini strategik boshqaruv 
tizimi bilan toʻliq uygʻunlashtirish va uni aniq oʻlchanadigan maqsadli indikatorlar asosida yuritish taklif etiladi. 
Bunda investitsiya dasturlari korxona qiymatini oshirish, raqobatbardosh mahsulot/xizmat ulushini kengaytirish, 
resurs tejamkorlik va texnologik yangilanish kabi ustuvor yoʻnalishlarga bogʻlanib, KPIlar orqali (NPV, IRR, 
EBITDA marjasi, tannarx pasayishi, energiya samaradorligi, eksport hajmi) baholanishi lozim. Investitsiya 
loyihalarini tanlashda yagona standart metodika joriy qilinib, har bir loyiha uchun diskont stavkasi (WACC)ni 
asoslash, pul oqimlarini ssenariylar boʻyicha hisoblash, sezgirlik va stress-test tahlili, risk reestri hamda “after-
project review” kabi talablar majburiy tartibda qoʻllanilishi maqsadga muvofiq. Shu bilan birga, investitsiyalar 
portfelini boshqarishni kuchaytirish uchun Investitsiya qoʻmitasi yoki PMO (Project Management Office) tashkil 
etilib, loyihalarning budjet–muddat–sifat parametrlari boʻyicha masʼuliyat va hisobdorlik mexanizmi aniq belgilab 
qoʻyilishi kerak.

Ikkinchidan, investitsion faoliyatni amaliy jihatdan samarali tashkil etish uchun korxonada investitsiya 
jarayonini toʻliq qamrab oladigan boshqaruv infratuzilmasini kuchaytirish taklif etiladi. Jumladan, loyihalarni 
rejalashtirish va ijrosini nazorat qilishda “loyiha sikli” boʻyicha yagona reglament (tashabbus – asoslash 
– moliyalashtirish – ijro – monitoring – yakuniy baholash) joriy qilinib, har bir bosqichda masʼul boʻlinmalar, 
qaror qabul qilish mezonlari va hisobot shakllari aniq belgilab qoʻyilishi lozim. Investitsiya qarorlarida axborot 
assimetriyasini kamaytirish maqsadida moliyaviy hisobotning shaffofligi oshirilib, loyihalar boʻyicha alohida 
budjetlashtirish, xarajatlar limiti, tender/xarid tartib-taomillari va kontrakt menejmenti standartlari kuchaytirilsin. 
Shu bilan birga, investitsion loyihalar natijadorligini muntazam baholash (“post-audit”) amaliyoti yoʻlga qoʻyilib, 
rejalashtirilgan va haqiqiy natijalar oʻrtasidagi farqlar sabablari tahlil qilinishi hamda bu xulosalar keyingi 
loyihalar uchun metodik baza sifatida foydalanilishi kerak. Investitsiya boshqaruvini raqamlashtirish (ERP/BI, 
loyiha monitoringi dashbordlari, elektron hujjat aylanmasi) esa ijro intizomini oshirish, muddat kechikishi va 
xarajatlar ortib ketishini barvaqt aniqlash, shu orqali investitsiya samaradorligini barqaror ravishda oshirishga 
xizmat qiladi.

